
TAO TEH KING.









machloek-machloek tida kaliatan, jang tinggal tetep ada selama-lamanja, biar poen di itoe bilangan tida terdapet makanan, aer, panas matahari dan laen-laen jang bergoena bagi manoesia poenja kahidoepan. Ini sifat jang kaliatannja tida bisa linjap atawa moesna dari itoe roh-roh, ada dari lantaran iapoenja ka'aloesan, hingga tida bisa dirabah, diawasin dan dikagoemin oleh orang banjak. Iapoenja sifat jang samar dan resia, itoelah djoestroe membikin ia tinggal ada selamanja dan malah orang lebih endahi dari padabarang jang kaliatan. 

Itoe sifat basah atawa dêmêk dari tanah-tanah lembah (legok) ka mana aer dari soengei-soengei dan solokan biasa mengalir, djoestroe membikin ia mendjadi soeboer dan mengaloearken banjak hatsil hingga orang banjak djadi ketarik aken pilih sabagi tempat kadianiannja. Begitoelah satoe per tiga dari pendoedoek Tiongkok ada berdiam di lembah Yangtze jang mamoer dan soeboer. Tapi ini kasoeboeran tida aken moentjoel djikaloe itoe daerah tida lebih rendah dari laen-laen tempat di sapoeternja, dan djika ioe ia tida bisa kasih tempat boeat sakean banjak aer jang dateng padanja, jaitoe aer jang bersifat lembèk dan menoeroet, dan tjoemah poenja satoe toedjoean, jaitoe : toeroen kabagian jang lebih rendah. Djadinja djoestroe lantaran persatoeannja dengen itoe sifat basah dari aer, maka tanah tanah lembah bisa mendjadi soeboer dan berharga.


Semoea benda jang tertjipta oleh natuur ada disertaken kahidoepan, dan zonder mempoenjai kaoeletan boeat pertahanken itoe kahidoepan jang terdapet dalem dirinja, tida ada satoe semoet bisa merajap dan bergerak, tida ada

